
Чӗрепе суйланӑ сӑвӑсем

Петӗр Хусанкай куҫарнӑ сӑвӑсен кӗнеки пичетленсе тухрӗ. (Туслӑх 
ытамӗ. Шупашкар, Чӑваш кӗнеке издательстви, 1985). Ӑна А. Хусанкай 
критик пухса  хатӗрленӗ.  Тӳрех  калас  пулать,  хамӑр  чӑваш 
культуришӗн  пысӑк  пӗлтерӗшлӗ,  савӑнтаракан  событи  пулчӗ  ҫак 
кӗнеке кун ҫути курни.

Петӗр  Хусанкай  тӑлмач  ӗҫне  яланах  хисеплӗ  те  ответлӑ  тенӗ. 
Хӑйӗн  пӗр  статйинче  кун  пирки  вӑл  акӑ  мӗн  каланӑ:  «...Куҫару 
ытахальтен  тумалли  ҫӑмӑл  ӗҫ  мар,  чылай  ҫынсемшӗн  вӑл  -  пӗтӗм 
пурнӑҫ шӑпи. Мӗншӗн тесен тата вӑл - пысӑк культура ӗҫӗ, патшалӑх 
ӗҫӗ,  политика  ӗҫӗ».  Чаплӑ  сӑвӑҫ  куҫарнӑ  произведенисем  ҫак 
сӑмахсен чӑнлӑхне тӳрре кӑлараҫҫӗ.

«Туслӑх  ытамӗ» кӗнекене хамӑр ҫӗршыври тата чикӗ леш  енчи 
халӑхсен вуншар поэчӗн сӑвви-поэмисем кӗнӗ.

«Пысӑк культура» тенӗрен, поэт куҫарӑвӗсен кӗнекине ӑнсӑртран 
кӗрсе кайнӑ сӑвӑсем ҫук. Поэт куҫару урлӑ та калама пултарать-ҫке-ха 
хӑйӗн  шухӑшӗсене.  Акӑ,  сӑмахран,  карелофинсен  эпосне 
«Калевалӑна»  илер.  Унӑн  сыпӑкӗсене  П.  Хусанкай  Юман  Мӗтрипе 
пӗрле куҫарнӑ. Ку ӗҫе тӑлмачсем чӑваш эпосӗ (Улӑп) ҫинчен пичетре 
хӗрсе калаҫнӑ вӑхӑталла пикеннӗ пулас.  Ҫав калаҫӑва С. Элкер, С. 
Лашман  тата  ыттисем  те  хутшӑннӑ,  чӑваш  эпосне  ҫырас  ӗмӗтпе 
хӗмленнӗ. Ҫак енчен пӑхсан, вӑл вӑхӑтра «Калевала» чӑваш эпосне 
йӗркелесе ҫырмалли тӗслӗх пулма пултарнӑ ӗнтӗ.

Хусанкай вырӑс классикин тӗнче культуринчи тӳпипе пӗлтерӗшне 
витӗр курса тӑнӑ. А. Пушкин, М. Лермонтов, А. Блок, А. Ахматова тата 
ытти  чаплӑ  поэтсен  пултарулӑхӗ  Хусанкая  яланах  хавхалану  кӳнӗ. 
Поэзин йӑлттам тӗслӗхӗсене куҫарнӑ май Хусанкай хӑй пултарулӑхӗн 
хӑват-мехелне те тӗрӗсленӗ. Пушкинӑн «таса» лирикине вӑл авторӗпе 



ӑмӑртса  тенӗ  пек  куҫарнӑ,  чӑваш  чӗлхин  пиҫӗлӗхпе  ҫепӗҫлӗхӗ,  ун 
ытарайми  кӗвви-ҫемми  ытти  чӗлхесенчен  кая  пулманнине  ҫӗнӗрен 
ҫирӗплетсе панӑ. Акӑ ҫав куҫарусен тӗслӗхӗсем: «Чаадаева», «А. П. 
Керн патне», «Сӑрт-туллӑ Грузире каҫхи тӗтре выртать...», «Арион», 
«Тӑван ҫӗре ытараймасӑр...»

А. Пушкин хыҫҫӑн М. Лермонтов сӑввисен таса кӗмӗл сасси пек 
кӗввипе  киленетпӗр.  Ку  кӗнекере  -  икӗ  ӑмӑрт  ҫунатлӑ  поэт,  расна 
поэзи тӗнчи, стиль туртӑмӗсемпе тӗсӗсем... Анчах та хӑшӗ вӗсенчен 
Хусанкая  ҫывӑхрах?  Пушкин  сӑввисенче  гармониллӗ  тӗнче  туйӑмӗ, 
киленӗҫлӗ ҫутӑ вылявӗ, ырра шанса, ун патне туртӑнни тыткӑнлаҫҫӗ. 
Лермонтов  сӑввисене  вара  чӗрене  касакан  тунсӑх  витернӗ, 
кӑнтӑрлахи  хӗвел  ҫути  мар,  чӗркӗмӗл  сапакан  уйӑх  ҫутиллӗ  каҫ 
хуҫаланать  тейӗн  кунта;  поэт  пурте  йышӑннӑ  чӑнлӑха  чун  витӗр 
кӑларса  тепӗр  хут  тӗрӗслет,  иккӗленет  е  пӑрахӑҫлать.  Уйрӑмах 
туслӑхпа юрату лирикин йӗркисенче сисӗнеҫҫӗ ҫав хӗрӳ кӑмӑл-туйӑм 
палӑрӑмӗсем. Этемӗн чи сӑваплӑ тивӗҫӗ - Гражданин пуласси, тӑван 
халӑхӑн кунҫулӗпе пӗрлешесси, ун ирӗкӗшӗн кӗрешесси.

Хусанкай оригинал кӗввипе ритмне тӗп-тӗрӗс, вырӑслинчен пӗртте 
чакармасӑр  куҫарма  мехел  ҫитернӗ.  Чӑваш  поэчӗн  творчествӑлла 
тавракурӑмӗ  анлӑ,  уншӑн  Пушкин  поэзийӗн  илем  тӗнчи  те, 
Лермонтовӑн кӑткӑс стилӗ те пӗр пекех ҫывӑх.

А.  Блокӑн  «Вуниккӗн»  поэмине  куҫарнӑ  май,  Хусанкай  хӑй 
пултарулӑхӗн  эпикӑлла  сулӑмне  туллин  палӑртнӑ.  Кунта  В. 
Маяковский шкулӗ ҫеҫ мар, пӗтӗм тӗнче поэзийӗн опытне ӑша хывни 
те сисӗнсе тӑрать. Калама ҫук пысӑк поэзи культурине чӑваш чӗлхипе, 
чӑваш сӑввин тытӑмӗпе пӗр кӗвве килтерет вӑл, кивӗ тӗнчене тӗпрен 
кисрентернӗ  революци  тӑвӑлне,  ун  чӗрӗ  сывлӑшне  туйтарать 
вулакана.



Эпика пирки калас пулсан, Грузи поэчӗн Шота Руставелин «Тигр 
тирӗ  тӑхӑннӑскер»  поэмин  сыпӑкӗсене  куҫарнинче  лайӑх  палӑрать 
поэт хевти.

Хусанкая  чӑннипех  те  хамӑр  чӑваш  культурин  элчи  темелле. 
Тӑван  ҫӗршывӑн  кашни  кӗтесӗнчех  унӑн  ҫывӑх  тусӗсем  пулнӑ,  вӑл 
вӗсемпе ҫыру ҫӳретнӗ, ҫитсе курнӑ, ҫырнисене куҫарнӑ. Ҫавӑнпа та 
ӗнтӗ кӗнекери куҫарусен географийӗ тӗлӗнмелле анлӑ. Ҫак пӗр пысӑк 
ушкӑн ҫӑлтӑр картинче украинпа белорус, Кавказпа Балтика тӑрӑхӗнчи 
халӑхсен  поэчӗсен  сӑввисем  хӑйне  май  илемлӗ  тӗспе  ҫиҫеҫҫӗ. 
Хусанкай али витӗр пулса ҫитнӗ поэзи тӗслӗхӗсем ҫеҫ сӑрхӑнса тухнӑ 
темелле  -  шутсӑр  тиркевлӗ  куҫпа  суйланӑ  вӗсене  Европа  культури 
шайӗнчи  поэт.  Ҫеҫпӗлӗнни  пек  интернационализмла  тарӑн  шухӑш-
туйӑмпа вуншар поэта пӗр-пӗринпе ҫывӑхлатнӑ вӑл.

Поэзи - халӑх чунне упракан сӳнми вучах. Паллах, тӑван чӗлхене 
ҫӗршер ҫул хушши шӑрантарса пиҫӗхтерекен, туптакан ӑстасем те чӑн 
малтанах поэтсем. Ансӑртран мар пулӗ тӑван сӑмах, тӑван чӗлхе теми 
кӗнекере  пӗр  пысӑк  темӑсенчен  пӗри  пулса  тӑрать.  Украина  поэчӗ 
Павло Тычина калашле, «чӗлхе вӑл - ӗҫ, ҫын - терчӗ, тарӗ, вӑл - пирӗн 
пӗртӑванлӑх туйӑмӗ». Мӗн тери тарӑн шухӑш хывнӑ ҫак сӑмахсене. 
Ҫав «пӗртӑванлӑх туйӑмӗ» тӑван сӑмаха, анне чӗлхине хисепленинче 
лайӑх палӑрать. Ун пирки чӑн-чӑн интернационалист Расул Гамзатов 
«Тӑван чӗлхе» сӑввинче ытарлӑ майпа,  тӗлӗкӗнче курнӑн,  акӑ епле 
ҫавӑрса  калать.  Вилме  выртнӑ  поэт  -  тӑр-пӗччен.  Хӗвел  ҫути  те, 
шанчӑк  та  лапах  сӳннӗ  уншӑн.  Акӑ,  кӗтмен  ҫӗртен  вӑл  ҫывӑхрах 
ҫынсем «шӑкӑлтатса иртнине» илтет. Аварла пуплеҫҫӗ иккен:

Тӑван чӗлхемӗн ҫеммине илтсессӗн, 
Эп чӗрӗле пуҫларӑм ҫавӑнтах. 
Ӑнлантӑм: тухтӑр кирлӗ мар чӗртмешкӗн. 
Асамӑҫ мар чӗртет, - тӑван сӑмах. 



Такамшӑн сиплӗ ют чӗлхех,
пӑхсассӑн,

Мана унпа пӳрмен кӗвӗлеме. 
Тӑван чӗлхем ыран пӗтес

пулсассӑн, 
Эп хатӗр паянах ҫӗре кӗме.

Пӗрре  пӑхсассӑн  темле  трагедиллӗ  кӗвӗ  янравӗ  пур  пек  ҫак 
йӗркесенче. Ҫапах та авторӑн тарӑнрах сийри шухӑшӗ шанчӑкпа тапса 
тӑрать:  пӗтмест-ха  тӑван  чӗлхе.  Ма  пӗттӗр  вӑл  тус-тӑванла  йышра 
килӗштерсе пурӑнакан авар е чӑваш халӑхӗсен чӗлхи! Хальхи вӑхӑтра 
вӗсене  аталанмалли  пур  майсем  те  ҫителӗклӗ.  Ахальтен  мар  пулӗ 
Хусанкай хӑйне ҫывӑх поэтсен Тӑван ҫӗршывпа тӑван халӑхне, тӑван 
чӗлхине аслӑлатса мухтакан сӑввисене чылай куҫарнӑ. Белорус поэчӗ 
Янка  Купала  «Тӑван  ҫӗршыв»  сӑввинче  хӑйне  майлӑ  хускатать  ҫак 
пысӑк пӗлтерӗшлӗ темӑна. «Эп хам ҫӗршывӑмӑн пӗр пӗчӗкҫеҫҫӗ пайӗ, 
усратӑп  чӗремре  ун  ҫӑлтӑр  ҫутине»,  -  тет  вӑл.  Тутар  поэчӗ  Ахмед 
Ерикей те ҫак шухӑша тупа тунӑ евӗрлӗ калать:

Пӗр нимӗскер те кирлӗ мар, 
Кермен, ман ятшӑн ан хӑпар: 
Шӑпам, ҫуралнӑ ҫӗрӗмрен 
Уйрӑлма кӑна ан пар!

Кашни поэт кунҫулӗ мӗн ачаран тӑван енпе, харпӑр хӑйӗн «пӗчӗк 
ҫӗршывӗпе»  тачӑ  ҫыхӑннӑ.  Ҫав  ҫӗрсемпе  шывсем  чӑмӑртанса 
аслантараҫҫӗ те ӗнтӗ чи пысӑк та мӑнаҫлӑ Тӑван ҫӗршывӑмӑра.

Кӗнеке ӑшчикне ют ҫӗршыв классикӗсен сӑввисем те пуянлатаҫҫӗ, 
ҫӗнӗ  тӗс  кӳреҫҫӗ.  Авторӗсем  -  тӗнчипе  паллӑ  ятсем:  Виктор  Гюго, 
Адам Мицкевич, Юлиан Тувим, Иржи Волькер, Назым Хикмет, Николас 
Гильен тата ыттисем те.



«Туслӑх ытамӗнчи» тепӗр хитре ярӑма авалхи тус-тӑванӑмӑрсен - 
пӑлхар поэчӗсен - сӑввисем кӗнӗ. Поэтсенчен чылайӑшӗпе Хусанкай 
туслӑ пулнӑ, пӗрре ҫеҫ мар хамӑрпа (чӑвашсемпе) пӗр тымартан тухнӑ 
пӑлхарсем  патне  кайса  ҫӳренӗ.  Пӑлхар  чӗлхине  те  ҫине  тӑрсах 
вӗреннӗ.  Ҫавна пула ӗнтӗ вӑл Христо Ботев,  Пейо Яворов,  Димитр 
Осинин,  Элизавета Багряна,  Ламар,  Ангел Тодоров,  Младен Исаев, 
Никола Вапцаров сӑввисене тӳрех чӑвашла куҫарма пултарнӑ. Димитр 
Осининӑн  «Кӗреке  сӑмахӗ»,  Ламарӑн  «Атӑл»,  Младен  Исаевӑн 
«Асаттесем»  сӑввисене  вулатӑн  та  ҫак  поэтсем  тӑванлӑх  туртӑмне 
пысӑка  хурса  хакланине,  ҫав  туйӑм мӑн  асаттесен  юнӗнче  пулнине 
тепӗр хут ӑнланса илетӗн. Акӑ епле ӑшшӑн пуҫ таять Ламар авалхи 
пӑлларсен  чӗлхипе  культурине  упраса  хӑварма  пултарнӑ  чӑваш 
ҫӗрнешывне, халӑхне:

Пӑлхар аслашшӗсем ҫак Атӑл урлӑ 
Каҫса сиктернӗ йышлӑ урхамах, 
Хула туса хӑварнӑ, - тет юмах, - 
Пӑлхар хули, ун ячӗ Болград пулнӑ. 
Ун пек хула кунта та пулнӑ, теҫҫӗ, 
Вӑл тӗлӗкри пек тӗрленет асра. 
Чӑваш юрри ун тӳсӗмне усрать. 
Пинҫуллӑх кӗввисем халь илтӗнеҫҫӗ... 
Легенда пӗлтерет: чӑваш -

пӑлхар вӑл,
Эпир пӗр халӑх пулнӑ ӗлӗкрен; 
Хаваслӑх, хурлӑх, юрӑ - пӗр тӗпрен. 
Салам сана, Тӑван ҫӗршывӑм - Атӑл!

(«Атӑл».)
Куҫару ӑсталӑхӗ, пысӑк культурӑллӑ поэт алли «Туслӑх ытамне» 

кӗнӗ кашни сӑвӑрах сисӗнсе тӑрать. Кӗнекене вуласа тухсан, кулленхи 



куҫару  практикипе  ҫыхӑннӑ  ҫивӗч  ыйтусем  тавра  шухӑша  каятӑн. 
Илемлӗ  литература  журналӗсем,  «Тӑван  Атӑлпа»  «Ялав»,  тӑтӑшах 
куҫарса пичетлеҫҫӗ ытти халӑхсен поэчӗсене.  Чылай чухне пӗр-пӗр 
юбилей е культура кунӗсемпе тӗл килет ҫак ӗҫ. Анчах та темшӗн-ҫке 
ҫав куҫарусем, подшивкӑра упранмалли черетлӗ материал пек, йӗрсӗр 
ҫухалаҫҫӗ,  хамӑр  ҫырулӑх  аталанӑвне  витӗм параймаҫҫӗ.  Хусанкай 
тӑван культура шайне, халӑх кӑмӑл-туйӑмне шута илсе, вӑл ыйтнине 
чӗрипе ӑнланса, суйласа куҫарнӑ тӑванла литературӑсен тӗслӗхӗсене. 
Халь  пӑхатӑн  та,  поэт  куҫарнисем  чӑваш  культурин  ылтӑн  ҫӳпҫине 
кӗме тивӗҫлӗ. Вӗсем чӑваш чӗлхи хевтипе, ун хавалӗпе ҫуралнӑ тейӗн 
малтанах.  Хальхи  хаҫат-журналта  куҫарса  пичетлекен  кашни 
произведени пиркиех ҫапла калама май килсен, епле аван пулӗччӗ! 
Шел пулин те, ҫапла калама пултараймастпӑр-ха эпир халлӗхе. Ку ӗҫе 
ҫиелтен, васкаса тунине, куҫармалли материала тимлӗн суйламаннине 
час-часах асӑрхатпӑр-ха эпир. Ҫавна май Хусанкай сӑмахӗсем каллех 
аса  килеҫҫӗ:  «Куҫару  ӗҫӗ  -  пысӑк  культура  ӗҫӗ,  патшалӑх  ӗҫӗ, 
политика ӗҫӗ».  Ҫакна манни пысӑк йӑнӑш тунине пӗлтерет.  Паянхи 
кунпа,  ҫак  самантпа,  вӑхӑтлӑха  пыракан  виҫепе  кӑна  мар,  хӑй 
пултаракан  кашни  япалана  ӗмӗрлӗх  шайӗпе  хаклама  тӑрӑшнӑ 
Хусанкай.  Унӑн  канӑҫсӑр  чун-чӗри  малашлӑха  ӑнтӑлнӑ,  ҫав 
малашлӑхра иртнӗ тапхӑрсен пӗлтерӗшне туйса тӑнӑ. Тутар сӑвӑҫин 
Хасан Туфанӑн ак ҫак йӗркисем чӑваш поэтне уйрӑмах ҫывӑх пулнӑн 
туйӑнать мана:

Емӗрлӗхӗн ак ҫак тӗлӗнче 
Расна тӗспе ҫиҫет кашни ир, 
Вӑл хӑварать ҫутӑ ылтӑн йӗр 
Ҫӗршывӑмӑр ҫулӗ ҫийӗнче, 
Емӗрлӗхӗн ак ҫак тӗлӗнче.



Хусанкай  пек  поэтсем  хальхипе  пуласлӑх  хушшинчи  кӗпере 
хываҫҫӗ. Пысӑк поэтсен шӑпи ҫавнашкал.


